ޔައުމިއްޔާ

ޢާއްމު ކޮމިޓީގެ 32 ވަނަ ބައްދަލުވުން. (29.11.2010)

ރިޔާސަތުން ވާހަކަދެއްކެވުން:

ކޮމިޓީގެ ބައްދަލުވުމަށް ވަޑައިގެންނެވި ހުރިހާ ބޭފުޅުންނަށް މަރުޙަބާ ދަންނަވަމުން، މިއަދުގެ އެޖެންޑާގައި މިއޮތީ މައިގަނޑު 2 ކަމެއް. އެއީ ކޮމިޓީ އަށް ލިބިފައި ހުރި ސިޓީތައް ފޮނުވާނެ ކޮމިޓީތަކެއް ކަނޑައަޅައި އެ ސިޓީތައް އެ ފަރާތްތަކަށް ފޮނުވަން ނިންމުމާއި އަދި ޕާލިމެންޓަރީ ސަރވިސްގެ އޮނިގަނޑާ ބެހޭ ގޮތުން ވާހަކަދެއްކުން. އަޅުގަނޑުމެން ކުރީ ހަފުތާގައި ވާނީ ހުރިހާ ބޭފުޅުންނަށް އޭގެ އޮނިގަނޑު ތަފުސީލުތައް ފޮނުވިފައި. އާދެ، އެ ގޮތުން އެންމެ ފުރަތަމަ މިއޮތީ މ.ހަވީރީ ނާޒް އިރުމަތީ ބައިން ޢަބްދުﷲ ޢަލީ ފޮނުވާފައި އޮތް ސިޓީ އެއް. އެހެންވީމާ، މި ސިޓީ ފޮނުވާނީ ކޮން ކޮމިޓީއެއްތޯ ކަނޑައަޅުއްވައިދެއްވުމަށް އަޅުގަނޑު ދަންނަވަން. (ވަގުތުކޮޅަކަށްފަހު) އާދެ، އެހެންވީމާ، އެހެން ބޭފުޅަކު އިޢުތިރާޟުނުކުރައްވާތީވެ މި ސިޓީ ފޮނުވަންޖެހޭނީ ޤައުމީ ސަލާމަތުގެ ކޮމިޓީ ދެއްތޯ އެއީ. ސަލާމަތީ ޚިދުމަތްތަކާ ބެހޭ ކޮމިޓީ އަށް. އެއީ 241 ކޮމިޓީއޭ މި ކިޔާ ކޮމިޓީ އަށް. އެހެންވީމާ، އެހެން ބޭފުޅަކު އިޢުތިރާޟުނުކުރައްވާތީ އެ ގޮތަށް ނިންމީ ކަމަށް ބަލާނީ. 
(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑު ހުށަހަޅަން މި މައްސަލަ މިނިވަން މުއައްސަސާތަކާ ބެހޭ ކޮމިޓީ އަށް. އެއީ ވަޒީފާގެ ޤާނޫނަށް އަދި ވަޒީފާއާ ބެހޭ ކަންކަން ބަލަހައްޓާނީ މިނިވަން މުއައްސަސާތަކާ ބެހޭ ކޮމިޓީންކަމަށް ވާއިރުގައި މީގައި މިއުޅެނިއްޔަކީ ޑިފެންސްގެ މައްސަލައެއްނޫން އަދި ސަލާމަތީކަމުގެ މައްސަލައެއްނޫން. އެހެންވީމަ، އަޅުގަނޑަށް ފެންނަނީ މިނިވަން މުއައްސަސާތަކާ ބެހޭ ކޮމިޓީއަށް މި ސިޓީ ފޮނުވާލަން. ޝުކުރިއްޔާ. 
ރިޔާސަތުން ވާހަކަދެއްކެވުން:

އާދެ ވިސްނާލިއިރުގައި މިވަނީ މި ޙަޤީޤަތުގައި ސަލާމަތީ ޚިދުމަތާ ގުޅޭ މައްސަލަ އެއް ނޫން. މިއީ މީހެއްގެ މުސާރައާ ބެހޭ، މިނިވަން މުއައްސަސާއަކުން ކުރަންޖެހޭ ކަމަކަށް ވާތީވެ މޫސާ މަނިކު މި ހުށަހެޅުއްވީ މި މައްސަލަ މިނިވަން މުއައްސަސާތަކާ ބެހޭ ކޮމިޓީ އަށް ފޮނުވުމަށް. ދެން ޝިފާޒް ތާއީދުކުރައްވާފައި ވާތީ، ދެން އެހެން ބޭފުޅަކު އިޢުތިރާޟުނުކުރައްވާތީ އެ ގޮތަށް ނިންމީ ކަމަށް ބަލަން. ދެން މިއޮތީ ވީޓީވީން ފޮނުވާފައި އޮތް ސިޓީ އެއް. އެއީ 11 އޮކްޓޯބަރު 2010 ގައި ޢާއްމު ކޮމިޓީއާ އެކު ބޭއްވި ބައްދަލުވުމާ ހަވާލާދީ. އެހެންވީމާ، މި ސިޓީއާ ބެހޭ ގޮތުން ފެނިވަޑައިގަންނަވާ ގޮތެއް ނިންމެވުމަށް ދަންނަވަން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ތި ސިޓީގެ ކަންތައް ކުރީ ދުވަހު އޮންނާނީ ނިންމާފައި. އަޅުގަނޑު ދަންނަވާފައި އޮންނާނީ މަޖިލީހުގެ ގަވާއިދުގައި ބުނެފައި އޮންނަނީ މަޖިލީހުގެ ޖަލްސާތައް ދެއްކުމަށޭ. މި ނިންމިފައި ކުރީދުވަހު މި ސިޓީގައި ދެން ޢަމަލުނުކުރާ ގޮތަށް އަޅުގަނޑުމެން ނިންމާލާފައި އޮންނާނީ. ވާގޮތަކީ ވީޓީވީން އެދިފައި މި އޮންނަނީ ޖަލްސާ ފެށުމުގެ 20 މިނެޓު ކުރިން ޖަލްސާ ކުރާ މާލަމުން އަޑާއި މަންޒަރު ވީ ޓީވީ ސެންޓްރަލް ސްޓޭޝަނަށް ފޮނުވައިދިނުން. ޖަލްސާ އެއް ފެށުމުގެ ކުރީގައި އެތާ ހިނގާފާނެ ކޮންމެ ފަދަ ކަމެއް ވެސް. އަޅުގަނޑުމެންގެ އަމިއްލަ ޕާސަނަލް ކަންތައްތައް ވެސް ހުރޭ. އެހެންވީމާ، އެއްވެސް ގޮތަކަށް އެއެއްޗިހި އޮންއެއަރނުކުރެވޭ ގޮތަށް މަޖިލީހުގެ ގަވާއިދުގައި ހަދާފައި. ހަމަ ސީދާ ޖަލްސާ ` ކިޔާފައި ފެށުނީމަ، ނޫނިއްޔާ އެއްވެސް ކަމެއް ނޯންނާނެ. ޖަލްސާ ހަމަ ނިމޭ އިރަށް ނިންމަން ނިންމާފައި އޮންނާނީ. އެހެނެްވީމާ، އެ ބޭފުޅުންގެ ޓެކްނިކަލް ކަންތައްތަކެއް ހަމަޖެއްސުމަށްޓަކައި މަޖިލީހުގެ އެއްވެސް މެންބަރެއްގެ އަބުރާ ޢިއްޒަތަށް ގެއްލުން ލިބޭ ގޮތަކަށް ކަމެއް ހިނގާފާނެތީ، ވެސް އަޅުގަނޑަކަށް ނުފެނޭ މިކަން ދޭކަށް. ދެން ޓެކްނިކަލް ގޮތުން މިތަނުން އަބަދު ވެސް އެ ބޭފުޅުންގެ ސެޓްކުރަންޖެހޭނީ އެ ބޭފުޅުން ހުންނަ ސިސްޓަމެއްގެ ތެރޭގައި. އެނގިވަޑައިގަންނަވާނެ މި އޮންއެއަރކުރާ ތަންތަނުގައި ރައީސުލްޖުމުހޫރިއްޔާ ވަޑައިގަންނަވާ ޖަލްސާތަކުގައި ވެސް ކޮންމެހެން ރައީސް ހުންނަވައިގެން ވާހަކަތައް ދައްކާ އަޑު ޓެސްޓުކޮށް ހުިރހާ ކަމެއް ކޮށްފަ އެއް ނޫން 20 މިނެޓު ކުރީގައި އެކަން ނިންމަނިއްޔަކީ. އެއީ ޓެކްނިކަލް ގޮތުން އެ މަސައްކަތްކުރާ މީހުންގެ ޒިންމާއެއް އެއީ އެތަނުން ކޮންމެ ވެސް ސިގްނަލެއް ފޮނުވައިގެން އެކަން ކުރުން އެއީ. އެތަނުގެ އެތެރޭގައި އެއްވެސް ލައިވެއް ނުގެންދެވޭނެ. އެއީ އަޅުގަނޑުމެނަކަށް ހުއްދަދެވޭނެ ކަމެއް ނޫން. އެއީ މަޖިލީހުގެ މެންބަރުންގެ އަބުރާއި ޢިއްޒަތަށް ގެއްލުން ލިބޭނެ. އަނެއްކާ މިހާރަކަށް އައިސް ޢާއްމުކޮށް އަޅުގަނޑު ވަރަށް ބޮޑަށް ކުށްވެރިކުރަން ވީޓީވީ އަށް އަދި އަމުދުން ވީ.ޓީވީ މި މައްސަލަ އަޅުގަނޑު ބޭނުންވީ މިތަނަށް ހުށަހަޅަން ވެސް. ވީ.ޓީވީ އާއި ދި ޓީ.ވީން މަޖިލީހުގެ ޖަލްސާތައް ހުއްދަ ދީފައި އޮންނާނީ މަޖިލީހުގެ ޖަލްސާތައް ރެކޯޑުކޮށްގެން ނޫނިއްޔާ މަޖިލީހުގެ ޖަލްސާތައް އުނިއިތުރެއް ނެތި ދެއްކުން. އެކަމަކު އަޅުގަނޑުގެ އަނބިދަރިންނާއި އާޢިލާއާ ބެހޭ ގޮތުން މަޖިލީހުގައި ދެއްކި ވާހަކައެއް އެޑިޓުކޮށްގެން ދައްކައިގެން އަޅުގަނޑު އެ މައްސަލަ މިހާރު ވަނީ ފުލުސް އޮފީހަށް ވެސް ލާފައި. އަޅުގަނޑު ހަމަ މި ފުރުޞަތުގައި ބޭނުން ވީ.ޓީވީ އާއި ދި.ޓީވީގެ މީހުން ހާޒިރުކޮށް ކީއްވެގެންތޯ އެޑިޓުކޮށްގެން ދެއްކީ ބަލަން، އަޅުގަނޑު މި މައްސަލައެއްގެ ސިފައިގައި ވެސް ހުށަހަޅަން. މި ސިޓީ މިއަދު މިގޮތަށް ހުށަނޭޅެންޏާ އަޅުގަނޑު ލިޔުމުން ވެސް މި ވާހަކަ ހުށަހަޅާފާނަން. ދެން އަޅުގަނޑު ވާހަކައެއްގެ ތެރެއިން ފެށީމަ މުޤައްރިރަށް ދަންނަވާލަން ބޭނުންވޭ. އެކަމަކު، އަޅުގަނޑުމެން ކުރީ ދުވަހު ނިންމާފައި އޮންނާނީ. މި ކަމެއް ނުކުރެވޭނެ އަސްލު މިއީ ވަރަށް ނުރައްކާ ކަމެއް. މެންބަރުންގެ ޙައްޤުތަކަށް އަރައިގަނެވިދާނެ. ޝުކުރިއްޔާ. 
ރިޔާސަތުން ވާހަކަދެއްކެވުން:

އާދެ. އަޅުގަނޑަށް ހީވަނީ ކުރީ ދުވަހު ޖަލްސާގައި ކޮންމެ ވެސް ވަރަކަށް މި ވާހަކަ ދައްކާލެވުނުހެން ދެއްތޯ. ޖަވާބުދޭ ކަހަލަ ގޮތަކަށް. ދެން މި މެންބަރުން މަދުކަމުން ވަކި ގޮތަކަށް ސީދާ ނުނިންމީ ކަމަށް އަޅުގަނޑަށް ވެސް ހީވަނީ. އެހެންވީމާ، އަޅުގަނޑުމެން އެ ދުވަހުގައި ވާހަކަދެކެވި އެއްބަސްވެފައި އޮތީ ހަމަ 20 މިނެޓު ކުރިން އެ މީހުން ވަދެ މިތަނުގައި ސެޓަޕް ހެދުމުގެ މަސައްކަތްކުރަން ހުއްދަ ނުދޭ ކަހަލަ ގޮތަކަށް ވާހަކަދެކެވިފައި އޮތީ. އެހެންވީމާ، މެންބަރުންނަށް އިޢުތިރާޟުނުކުރައްވަންޏާ ނުވަތަ އެގޮތަށް އިތުރަށް ހުށަހެޅުމެއް ނެތް ކަމަށް ވަންޏާ މޫސާމަނިކު އެ ހުށަހެޅުއްވި ގޮތަށް މެންބަރުން ބަލައިގަތީ ކަމަށް އަޅުގަނޑުމެން ނިންމާލާނީ. އެހެން ހުށަހެޅުމެއް ނެތް އެހެންނޫންތޯ. އެހެންވީމާ، އެގޮތަށް ނިމުނީ ކަމަށް ބަލާނީ. އަޅުގަނޑުމެން އެ ދުވަހުގައި އޮންނާނެ މިއަށް ޖަވާބުދޭނެ ގޮތެއް ވެސް ވާހަކަދައްކާފައި އަޅުގަނޑަށް ހީވަނީ. އެހެންނަމަވެސް މެންބަރުން މަދުވީމަ، ގޮތެއް މުޅިން ނުނިންމާ އޮތީ އާދެ. އެހެންވީމާ، އަދި ދެން އޮތީ އެންމެ ސިޓީ އެއް. އެއީ ޕަބްލިކު ރިލޭޝަންސް އިން ސެކްޝަނުން މިތަނަށް ފޮނުވާފައި އޮތް ސިޓީ އެއް. އެއީ މާފުށީ ޖަލުގެ ގައިދީއެއް ފޮނުވި 2 ސިޓީއަކާ ގުޅޭ މައްސަލަ އެއް. އެހެންވީމާ، މި މައްސަލައާ ގުޅޭ ގޮތުން އަޅުގަނޑުމެން ފޮނުވާނީ ކޮން ކޮމިޓީއަކަށްތޯ އަޅުގަނޑުމެން ކަނޑައަޅައިދެއްވުން އެދެން. 2 ސިޓީ އެއް އެބަ އޮތް. އެއީ ޔުނިޓް އޭ، ފަހެއް ދިހައެއްގެ ފަރާތުންނާއި ހަމަ ޔުނިޓް އޭ ފަހެއްގެ ދިހައެއްގެ ފަރާތުން އޮތް ދެ ސިޓީ އެއް. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ކުރީގައި ވެސް އެއް ފަހަރު ޖަލުން ސިޓީ އެއް އައިމަ އަޅުގަނޑު ދަންނަވާފައި އޮންނާނީ ޖަލު ގެއިން އަންނަ ސިޓީ ހަމަ އެ މީހުނަށް މިތަނަށް ފޮނުވޭ ގޮތަށް އޮންނަންޖެހޭނޭ. އަޅުގަނޑަކަށް ނުފެނޭ ހަމަ މި ސިޓީއާ ބެހޭ ގޮތުން ހަމަ މިފަހަރު ޖެހޭނީ އަނބުރާ މި ސިޓީ ފޮނުވާލަން. ފޮނުވާލާފައި ޕްރިޒަންސް ޑިވިޝަނަށް ނޫނިއްޔާ މިހާރު މީހުން ބަލަހައްޓާ އިދާރާގައި އެދިވަޑައިގަންނަވާ، ކޮބައިތޯ އެ ގަވާއިދުންތޯ އައިސްފައި އޮތީ. އެހެންވެއްޖިއްޔާ މައްސަލަ އެއް ނެތް. އެހެންވެއްޖިއްޔާ ދެން މިކަމާ ބެހޭ ގޮތުން އަޅުގަނޑަށް ހީވަނީ މި ސިޓީ ޤައުމީ ސަލާމަތާ ބެހޭ ކޮމިޓީ އަށް ކަންނޭނގެ ދާންޖެހޭނީ ތިހެން ވެއްޖިއްޔާ. އެ އޮތް މައްސަލަ ބަލައިލާފައި އޭގައި ވެސް އެބަ އޮތް މިނިވަން މުއައްސަސާތަކާ ބެހޭ ވާހަކައެއް ދެއްތޯ. އާ އެހެން ވެއްޖިއްޔާ މައްސަލަ އެއް ނެތް. އަޅުގަނޑު އޭތި ބަލާނަން. މަޢާފުކުރައްވާތި. 
(ވަގުތުކޮޅަކަށްފަހު)
ބާރަށު ދާއިރާގެ މެންބަރު މުޙަންމަދު ޝިފާޒު ވާހަކަދެއްކެވުން:
އަޅުގަނޑު ހުށަހަޅަން މި ޖަލުން ލިބިފައިވާ ސިޓީތައް މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން. 
ރިޔާސަތުން ވާހަކަދެއްކެވުން:

އާދެ، އެހެންވީމަ، މި 2 ސިޓީ ވެސް މިނިވަން މުއައްސަސާތަކޭ ބެހޭ ކޮމިޓީއަށް ފޮނުވުމަށް ހުށަހެޅި ތާއީދުލިބިފައި އޮތުމާ އެކު އަދި އެހެން ގޮތަކަށް ހުށަހެޅިފައި ނެތީމަ އެގޮތަށް ނިމުނީ ކަމަށް ބަލަން. އާދެ، ދެން މިއޮތީ އަޅުގަނޑުމެން ކުރީ ދުވަހުގައި ވާހަކަދައްކާލެވުނު ޕާލިމެންޓަރީ ސަރވިސްގެ މުވައްޒަފުންގެ ވަޒީފާގެ އޮނިގަނޑާ ބެހޭ ގޮތުން ވާހަކަދައްކަން. ދެން ތި ބޭފުޅުންގެ ޚިޔާލުފުޅަށް އެހުމުގެ ކުރިން އަޅުގަނޑަށް ފާހަގަކުރެވުނު 2 ކަމެއް ދަންނަވާލާނަން. މައިގަނޑު ގޮތެއްގައި ރަނގަޅަށް ހުރީ. އެހެންނަމަވެސް އެންމެ މަތީ 2 މަޤާމުގެ ޝަރުތުތައް އަޅުގަނޑަށް ތަންކޮޅެއް ކުޑަކަން އަޅުގަނޑަށް ފާހަގަކުރެވިފައި އޮތީ. އެހެންނޫނިއްޔާ، ޢާއްމު ގޮތެއްގައި ހަމަ ގައުމީ ސަނަދުގެ އޮނިގަނޑަށް ބަލާއިރުގައި ރަނގަޅުކަމަށް ފާހަގަކުރެވިފައި އޮތީ. އެހެންވީމާ، މި މައްސަލައާ ބެހޭ ގޮތުން ފެނިވަޑައިގަންނަވާ ގޮތަކަށް ނިންމަވައިދެއްވުމަށް އަޅުގަނޑު ހުޅުވާލަން. ޝިފާޒް.
ބާރަށު ދާއިރާގެ މެންބަރު މުޙައްމަދު ޝިފާޒް ވާހަކަދެއްކެވުން:
އަޅުގަނޑު ވެސް އެ ޕާލިމެންޓަރީ ސަރވިސްއާ ބެހޭ ގޮތުން މިކޮޅުން ތައްޔާރުކޮށްފައި އޮތް ޑޮކިއުމަންޓު ސެޓް ލިބުނު. ދެން އަޅުގަނޑަކަށް އަދި އެއްކޮށް އޭތި ކިޔާލަން ފުރުޞަތެއް ނުލިބޭ. އެހެންނަމަވެސް ކޮންމެވެސް ވަރަކަށް ބަލައިލައިފިން. އަޅުގަނޑު ހިތަށްއަރަނީ އެކަމަށް ބޭނުންވޭ އަޅުގަނޑުމެނަށް ޓައިމް. ކޮންމެވެސް ވަރަކަށް ހަމަ އެކަމަށް ދިރާސާތަކެއް ކޮށްލައިގެން ގޮތްތަކެއް ނިންމުން ވަރަށް މުހިއްމު. އެއީ މިތަނުގެ އިދާރީ ކަންތައްތައް ވަރަށް ބޮޑެތި ތަފާތުކުރުންތަކެއްގެ ތެރޭގައި އަބަދު ވެސް މި އޮންނަނީ. ހަމަ އެތައް ބައިވަރު ސްޓާފުތަކެއްގެ ދުލުން އެކަހަލަ ބަސްތައް އެބަ އާދޭ. އެންމެ ކުޑަމިނުން ބޯން ބޭނުންކުރާ ފެންފޮދަށް ދާންދެން ތަފާތުކުރެވިފައި ހުރި މިންވަރު މިތަނުގައި. އެހެންވީމާ، މިފަދަ ގަވާއިދެއް ފާސްކުރަމުން ދާއިރު އަޅުގަނޑަށް ހީވަނީ ހަމަ ފުދޭވަރަކަށް ޓައިމް އެކަމަށް ދީގެން ފުޅާ ދާއިރާއެއްގައި ބަހުސްތަކެއް ކޮށްލައިގެން ނިންމާލަންވީ ކަމެއްހެން އެއީ. މިތަނުގައި އިށީދެގެން މި ވަގުތަކު މިކަމެއް ނުކުރެވޭނެހެން އަޅުގަނޑަށް ހީވަނީ. 
ރިޔާސަތުން ވާހަކަދެއްކެވުން:

ދެން އެކަށީގެންވާ ދެތިން ހަތަރު ދުވަހެއްވަރު އެރުވިއްޖެ ދެއްތޯ. ދެން އެހެންނަމަވެސް މޫސާ މަނިކަށް ފުރުޞަތެއް އަޅުގަނޑު އަރުވަން.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑަށް ފެނޭ އިނގޭތޯ މިއަދުގެ ކޮންމެވެސް ގަޑިއެއްގައި ނުވަތަ މިރޭ ކޮންމެވެސް ގަޑިއެއްގައި ޕާލިމަންޓުގައި ތިބި ހުރިހާ މުވައްޒަފުންނާ އަޅުގަނޑުމެން ބައްދަލުކޮށްލަން. ކޮށްލާފައި އެ ބޭފުޅުންނަށް މީގައި ހުރި ދަތިތައް ބަލައިލާފައި އަޅުގަނޑުމެން މި ގޮތަކަށް ނިންމަން. އެހެންނޫނީ މި ވާ ގޮތަކީ އަޅުގަނޑުމެން މިތާ ކޮޓަރިއެއްގައި ތިބެގެން މިކަން ނިންމިޔަކަސް މިތަނުގައި ތިބި މުވައްޒަފުންނަކަށް މިއަކުން ކުރާނެ ފައިދާ އެއް ނެތް. މިހާރު މި މުވައްޒަފުންގެ ކަންތައްތައް ބެހިފައި ވާ ގޮތް އެ ބޭފުޅުންނަށް ވެސް އޮންނާނީ އެނގިފައި. އެހެންވީމާ، ސީދާ މައްސަލަތައް ހުރި ގޮތް ބެލުމަށްޓަކައި މަޖިލީހުގެ ކޮންމެވެސް ކޮމިޓީ ރޫމަކަށް ނޫނިއްޔާ ސައި ކޮޓަރިއަށް ނަމަވެސް ހުރިހާ ބޭފުޅުން އެއްކޮށްފައި ހަމަ މަޖިލީހުގެ ޢާއްމު ކޮމިޓީން އެ މީހުންނާ ބައްދަލުކުރަން އަޅުގަނޑަށް ފެނޭ. އަޅުގަނޑު ހުށަހަޅަން އެކަން އެގޮތަށް ވާން، ހަމަޖެހޭ ކަމަށް ވަނީ ވިއްޔާ މިރޭގެ ގަޑިއެއްގައި އެކަން ކުރެވޭނެ ގޮތަށް ހަމަޖައްސާލަދިނުން ނޫނީ މާދަމާގެ ގަޑިއެއްގައި ނަމަވެސް. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އާދެ، މިހާރު އަޅުގަނޑުމެން އޮފް ދަ މައިކުގައި މަޝްވަރާކޮށްލާފައި މި އެއްބަސްވުމަކަށް އާދެވުނީ މި ޕާލިމެންޓަރީ ސަރވިސްގެ އޮނިގަނޑާ ބެހޭ ގޮތުން އަދި ވެސް އިތުރަށް އަޅުގަނޑުމެން ފުޅާކޮށް ވާހަކަދައްކަންޖެހޭތީ. ދެން އަޅުގަނޑު ވަރަށް އެއްކޮޅުން އަނެއްކޮޅަށް ވަރަށް ރަނގަޅަށް ބަލާފައި މި އޮތީ. މައިގަނޑު ގޮތެއްގައި އަޅުގަނޑު ބެލީ ޝަރުތުތައް ކަމުދޭތޯ. ދެން ބެލިއިރުގައި 2 ދަރަޖައެއްގެ މަޤާމަކަށް ޝަރުތުތައް އަޅުގަނޑު ހިތްހަމަނުޖެހޭ. އެ މަޢުލޫމާތަށްޓަކައި ދަންނަވާލީ. އެހެންނޫނިއްޔާ މައިގަނޑު ގޮތަކަށް ރަނގަޅު. އެހެންވީމާ، މިހާރު މި އެއްބަސްވެވުނީ އެ ސެކްޝަންތަކުގެ މުވައްޒަފުންނާ ބައްދަލުކުރުމަށް ފަހުގައި އަޅުގަނޑުމެން މިކަމާ މެދުގައި ގޮތެއް ނިންމަން. އެހެންވީމާ، މިއަދު، މި ރެއިން ފެށިގެން އަޅުގަނޑުމެން ހުރިހާ ސެކްޝަންތަކާ ބައްދަލުކުރުމުގެ ކަންތައްތައް ކުރިއަށް ގެންދިއުމަށް މި އެއްބަސްވެވިފައި މި އޮތީ. އެއްވެސް ބޭފުޅަކު އިޢުތިރާޟުނުކުރައްވާތީ އަޅުގަނޑަށް ހީވަނީ އެ ގޮތަށް އެއްބަސްވެވުނީ ކަމަށް ނިންމާލަންވީހެން. 
(ވަގުތުކޮޅަކަށްފަހު)
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑު މައްސަލަ އެއް ހުށަހަޅާލަން ވެގެން މި އުޅެނީ. މީގެ ކުރީގައި ވެސް އަޅުގަނޑު މި މަޖިލީހުގެ ކޮމިޓީ އަށް މައްސަލަ ހުށަހަޅައިގެން މަޖިލީހުން އެ މައްސަލަ ބަލާނުދޭތީވެ، އަޅުގަނޑު އެކަމާ ވަރަށް ހިތާމަކުރަން. ވަޒީރުންނާ ސުވާލުކުރުމާ ބެހޭ ގޮތުން، މަޢާފުކުރައްވާތި ވަޒީރުންނަށް ރުހުން ދިނުމާ ބެހޭ ގޮތުން މަޖިލީހުގެ ގަވާއިދަށް އިޞްލާޙެއް ގެނެސް، މަޖިލީހުގެ މި ކޮމިޓީން ފާސްކޮށް މަޖިލީހުގެ ރައީސަށް ވަނީ ފޮނުވާފައި. އަދި މިހާތަނަށް އައިރު އެ މައްސަލަ ޓޭބަލެއް ނުކުރެވޭ. ދެން މިއަދު އަޅުގަނޑު މި ހުށަހަޅާ މައްސަލަ އަކީ މި ކޮމިޓީއާ ސީދާ ގުޅުންހުރި މައްސަލަ އެއް. މިއީ، މަޖިލީހުގެ މެންބަރުންގެ އިމްތިޔާޒާ ގުޅޭ މައްސަލަ އެއް. ޤާނޫނުއަސާސީގައި ބުނަނީ ރައްޔިތުންގެ މަޖިލީހުގެ ޖަލްސާއެއްގައި ނުވަތަ އެ މަޖިލީހުގެ ކޮމިޓީއެއްގައި މަޖިލީހުގެ މެންބަރަކު ނުވަތަ އެނޫން ވެސް މީހަކު އިސްލާމްދީނުގެ އަސްލަކާ ޚިލާފުނުވާ ގޮތުގެ މަތިން ދެއްކި ވާހަކަ އެއް ނުވަތަ ހުށަހެޅި ހުށަހެޅުމެއްގެ ސަބަބުން ނުވަތަ ވޯޓު ދިނުމުގައި ޢަމަލުކުރި ގޮތެއްގެ ސަބަބުން ކޯޓަކަށް އެމީހަކު ހާޒިރުކޮށް، ނުވަތަ އެމީހަކާ މެދު އެއް ވެސް ތަޙުޤީޤެއް ހިންގައި ނުވަތަ ހައްޔަރުކޮށް ނުވަތަ ބަންދެއް ކޮށް ނުވަތަ އެ މީހަކާ މެދު ދަޢުވާ އެއް ކޮށް ހަދައިގެން ނުވާނޭ އިނގޭތޯ. މިހެން ބުނެފައި އޮއްވާ ރައްޔިތުންގެ މަޖިލީހުގައި ދާދި ފަހުން މި އެންމެ ފަހުން ބޭއްވުނު ޖަލްސާގައި ތޮއްޑޫ ދާއިރާގެ މެންބަރު ޢަލީ ވަޙީދު ވެސް އަދި އަޅުގަނޑު ވެސް، އަދި އިލްހާމު ވެސް ދައްކާފައި ހުރި ބައެއް ވާހަކަތައް ވާހަކަދެއްކުމަށްފަހުގައި ތަޙުޤީޤެއް ކުރާ ގޮތަށް ދިޓީވީ އިން މި ބުނެފައި އޮންނަނީ އަޅުގަނޑަކަށް މިކަމާ ބެހޭ ގޮތުން އެއްވެސް ރައްދެއް ނުދެވުނޭ ބުނެ ރިޕީޓުކޮށް އަޅުގަނޑުމެންގެ މަންޒަރުތަކާއި ވީޑިއޯ ވަނީ އެޑިޓުކޮށްގެން ދައްކާފައި. އެހެންވީމާ، މި މަޖިލީހުގައި އޮންނާނެ ގަވާއިދެއް ހަދާފައި މަޖިލީހުގެ އިމްތިޔާޒު ލިބިގެންވަނީ މަޖިލީހުގައި ދައްކާ މެންބަރަށް އެ އިމްތިޔާޒު ލިބެނީ. އެއީ އޭނަ އެ ދައްކާ ވަގުތު އެ ލައިވްކޮށް އެ ދެއްކީމަ އެ ނިމުނީ. ވަކި މެންބަރެއްގެ ވާހަކަ އެއް ނޫން އަޅުގަނޑު މި ދަންނަވަނީ. ހުރިހާ މެންބަރުންގެ ޙައްޤުތައް ހިމާޔަތްކޮށްދިނުމަށްޓަކައި އަޅުގަނޑު ހަމަ ވަރަށް ބޭނުން އ ެމީހުން ގެނެސް އެ މީހުންނާ ސުވާލުކުރަން ކިހިނެއްތޯ އެކަން ކުރީ އަޅުގަނޑު ބޭނުންވޭ މިކަން ހަމަ ސީދާ މި ކޮމިޓީ އިން ބަލަން. އަޅުގަނޑުމެން އެ ފަރާތްތަކަށް ހުއްދަދީފައި އޮންނާނީ މިހާރު އަޅުގަނޑު ހަނދާންވާ ގޮތުން މިތާ އޮންނާނެ އެގްރީމަންޓް. މަޖިލީހުގެ ޖަލްސާގައި ދައްކާ ވާހަކަ ހުރި ގޮތަށް ގެނެސް ނިންމުން. އޭތި އެޑިޓުކޮށްފައި އެއަށް ފެންނަ ޚިޔާލުތައް ލައިގެން ގެނެވޭކަށް ނޯންނާނެ. ޚަބަރެއްގައި ވެއްޖިއްޔާ އެ ދައްކާ ތަންކޮޅެއްގައި އެ ބުނާ ވާހަކަ އެއް ބުނެވިދާނެ. އެކަމަކު، މި ދެންނެވި ގޮތަށް މަޖިލީހުގެ މެންބަރަކު ދެއްކި ވާހަކައެއް ކޯޓަކުން ވެސް ނުކުރެވޭ ކަމެއް މިއީ، އޭގެ މައްޗަށް ތަޙުޤީޤުކޮށް އެކަން ހިންގާ ހެދުން މިއީ. އެކަމަކު، އަޅުގަނޑު އަތުގައި އެބަހުރި އޭގެ ވީޑިއޯ. އެހެންވީމާ، އަޅުގަނޑު އެދެން މިތަނަށް ވީޓީވީ އާއި، ދިޓީވީ އާއި، އެމް.އެން.ބީ.ސީ ވަންއާ ތިން ޗެނެލް ހާޒިރުކުރުން. ހާޒިރުކޮށް އެކަން ބަލައިދިނުން. 

ރިޔާސަތުން ވާހަކަދެއްކެވުން:

އާދެ، އަޅުގަނޑުމެން މިއަދު އެޖެންޑާކޮށްފައި ނެތް ކަމަކަށް ވާތީ އަޅުގަނޑު ވަރަށް އެދެން ތި މައްސަލަ ހުށަހަޅުއްވައިދެއްވުމަށް ލިޔުމަކުން. އޭރުން ވަރަށް ފަސޭހަވާނެ އަޅުގަނޑުމެންނަށް. ދެން މިއަދު އެޖެންޑާގައި އޮތް މައްސަލަ ނިމުނީމަ އެހެންވީމާ، ދެން މާދަމާ އެހެން ދުވަހަކަށް އެޖެންޑާކުރަން. އާދެ، އެޖެންޑާ އޮންނާނެ އެސް.އެމް.އެސް ފޮނުވާފައި އޮންނާނެ ހުރިހާ ބޭފުޅުންނަށް. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

މޫސަ އެ ހުށަހެޅުއްވި ހުށަހެޅުއްވުމަށް ތާއީދުކުރަން. ދެން މިއަދު އަޅުގަނޑުމެންނަށް ކުއްލިއަކަށް މި މަޖިލީހުގައި އަޅުގަނޑުމެންނަސް ބަހުސްނުކުރެވުނު ކަމުގައި ވީނަމަވެސް އަޅުގަނޑު ހީކުރަން މޫސަ އެ ހުށަހަޅައިގެން ކުރިއަށް ގެންދެވޭނެ ކަމަށް. އެއީ ވަރަށް ބޮޑު ފިތުނައެއް ޢާއްމުންގެ ތެރޭގައި އެބަ އުފެދޭ ރައްޔިތުންގެ މަޖިލިސްގެ މެންބަރުން މަޖިލިސްގެ ފްލޯރގައި ވާހަކަދައްކަމުން ދާއިރުގައި އެކަމާ ގުޅިގެން ރައްޔިތުންނަށް މަޢުލޫމާތު އޮޅޭ ގޮތަށް ޚާއްޞަކޮށް ބައެއް ޗެނެލްތަކުން ގެނައިމަ އޭގައި ވަރަށް ބޮޑެތި ފިތުނަ. ޚާއްޞަކޮށް އަޅުގަނޑުމެން މި ތާނގައި މިކުރާ ކަންތަކަކީ ގޭގޭގެ ސިޓިންގ ރޫމްގައި އަޑުއަހާލެވެން ކެރޭ ކަހަލަ ކަންތަކަށް ވާނެ. އަޅުގަނޑުމެން އެއްބަސްވުމެއް އޮންނާނެ. ދެން އަޅުގަނޑުމެން މިތަނުގައި ޚާއްޞަ މަޖިލީހުގައި އެއިރުގައި މި ލައިވްކުރަން މަސައްކަތްކުރި އިރުގައި އަޅުގަނޑުމެން ކޮންމެވެސް ކަހަލަ ގައިޑްލައިންތަކެއް ތައްޔާރުކުރިން. އަދި އޭގެ މައްޗަށް ބިނާކޮށް ޓީވީ މޯލްޑިވްސް އިން އެކަން ކުރަމުން މި ގެންދަނީ. އެހެންވީމާ، މިނޫން އެހެން ގޮތަކަށް މިކަން ކުރާ ކަމަށް ވަނީ ނަމަ އަޅުގަނޑުމެން ޖެހޭނީ މިކަން އެ ޗެނެލްތަކުން ހުއްޓުވާލަންޖެހޭނީ މިކަން ނުކުރެވޭނެ ގޮތަކަށް. އެހެންވީމާ، މޫސާ މަނިކު އެ ވިދާޅުވިހެން ހަމަ މި މަޖިލިސް ސީދާ އެ ރެކޯޑިން އެދާ ސެޝަން ގޮސް ނިމެންދެން ދެން އެކަމާ ގުޅިގެން ރެކޯޑިން އަނެއްކާ އެ މީހުން ބޭނުން ގޮތަކަށް މޮޑިފައިކޮށްގެން އެޑިޓުކޮށްގެން ރެކޯޑިން، ޢާއްމުގޮތެއްގައި މެންބަރުން ދައްކާ ވާހަކަ ޚާއްޞަކޮށް އެ ބޭފުޅުން ބޭނުންވާ ވާހަކަ އެއް ހަމަ ބޭނުންވާ ތަންކޮޅު އޮޅޭ ގޮތަށް މިހާތަނަށް ދައްކާފައި ހުރީ. އެހެންވީމާ، އެއީ ވަރަށް ބޮޑު މައްސަލަ އެއް. އެހެންވީމާ، އަޅުގަނޑަށް ވެސް ފެނޭ މި ލައިވްކުރާ ފަރާތްތައް ގެނެސްގެން އެކަމާ ގުޅޭ ގޮތުން ވާހަކަދައްކާ މި ކަމުގައި އެންމެ ރަނގަޅު ހައްލަކަށް ދެވޭނެ މަގެއް ޚިޔާރުކޮށް މިކަން ނިންމަން. އެހެންވީމާ، އަޅުގަނޑުމެންނަށް މިހާރު މި ރެކޯޑިންގައި މިކަން ހުށަހަޅައިގެން މިއަދު ކުރިއަށް ނުގެންދަންޏާ މިއަދު މޫސާ މަނިކު ހުށަހަޅައިގެން ދެން މާދަމާ އެޖެންޑާކޮށްގެން ކުރިއަށް ގެންދެވޭނެ ކަމަށް އަޅުގަނޑު ހީކުރަން. 

ރިޔާސަތުން ވާހަކަދެއްކެވުން:

އަޅުގަނޑަށް ވެސް ހަމަ ރަނގަޅު ވާހަކަ އެއް އިނގޭތޯ. އަޅުގަނޑު ވަރަށް ބޮޑަށް އެދޭ ކަމެއް މި މައްސަލައިގެ ބާވަތުން ހަމަ ލިޔުމަކުން ހުށަހަޅުއްވައިދެއްވުން. އެއީ ވަރަށް މުހިއްމު ކަމަކަށް ވާނެ އިނގޭތޯ މޫސާ މަނިކު. އެހެން ހައްދަވާލަދެއްވުން އަޅުގަނޑު އެދެން. މައްސަލަ އެއް ނެތްތާ ހަމަ ދެއްތޯ. އޭރުން އަޅުގަނޑުމެންނަށް ވަރަށް ފަސޭހަވާނެ މަސައްކަތް ކުރިއަށް ގެންދަން ޙަޤީޤަތުގައި ވެސް. އެހެންވީމާ، ދެން ދުވަހަކުން އެޖެންޑާކުރުމަށްޓަކައި އޭގެ ކުރިން އެ ހުށަހަޅުއްވާލަދެއްވުމަށް އަޅުގަނޑު ދަންނަވަން އިނގޭތޯ. އެހެންވީމާ، މިއަދު އަޅުގަނޑުމެން އެޖެންޑާގައި އޮތް ދެކަންތައް ނިމުމާ އެކުގައި އަޅުގަނޑުމެން މިއަދު މުވައްޒަފުންނާ އެކު ބައްދަލުވުންތައް ކުރިއަށް ގެންދިއުމަށްޓަކައި މި ހިސާބުން ނިންމާލަނީ. ދެން އަޅުގަނޑު އެދެނީ މި ވަގުތުކޮޅު ތެރޭގައި ވެސް އެ ޕާލިމަންޓްރީ ސަރވިސްގެ އޮނިގަނޑާ ދޭތެރެ ވިސްނާވަޑައިގަތުން. އެއީ އަޅުގަނޑުމެންނަށް މި ހަފްތާ ބަންދަށް ދިމާކުރީ ވެސް އެއްކަލަ ތި ބޭފުޅުންނަށް ކޮންމެވެސް ވަގުތެއް ލިބިވަޑައިގެން ބައްލަވާލެއްވޭނެ ކަމަށް ހީކޮށްފައި. އެހެންވީމާ، އިތުރަށް އޮނިގަނޑުގައި ހުރި ޝަރުތުތަކާއި މަޤާމުގެ މަސައްކަތްތަކާ ގުޅޭ ގޮތުން ހުރި ހަމަހަމަކަންތޯ އެކަންކަމާ މެދު ކުޑަކޮށް ފުންކޮށް ވިސްނާވަޑައިގަތުން. ދެން އަޅުގަނޑުމެން މުވައްޒަފުންގެ ވާހަކަތައް އަޑުއަހާލާފައި އިތުރަށް ނިންމާލެވޭނެ. އެހެންވީމާ، މިއަދުގެ ބައްދަލުވުންތަކަށް ތިބ ޭފުޅުންނަށް ވެސް ދަޢުވަތުއަރުވަމުން އަޅުގަނޑު މި ޖަލްސާ ނިންމާލަން. 
_______________


































































PAGE  

